
Nafarroako Gobernuak dispositibo berezi bat jarri du abian larunbateko manifestaziorako
2007ko martxoak 15, osteguna.  Nafarroako Gobernuko Herrizaingo Zuzendaritza Nagusiak prebentzio eta esku-hartze dispositibo bat diseinatu du  Nafarroako Gobernuak datorren larunbaterako, martxoaren 17rako, deitutako manifestaziorako; manifestazioaren lema hau da: “Fuero y Libertad. Navarra no es negociable”.

Dispositiboaren xedea da manifestazioa normal jardutea, jende asko bertaratuko dela-eta arazoak murriztea eta gerta daitezkeen larrialdiei behar bezala erantzutea. Horretarako, giza baliabide eta baliabide material ugari jarri dira, guztira 500 pertsona: ordena-zerbitzuko boluntarioak eta segurtasun eta babes zibileko langileak.

Osasun-laguntza prestatu da, berehala arreta emateko; jarriko dira manifestazioa hasten den lekuan, Aduanako zokoan eta Sarasate pasealekuan. Ibilbidean bi postu ibiltari ere egongo dira. Arreta-postu guztietan osasun-garraioa egongo da, behar izanez gero norbait osasun-zentroetara arin eramate aldera. Alde horretatik, ebakuazio-bideak prestatu dira. Osasun-laguntza hori Nafarroako Larrialdi Agentziaren 112-SOS Nafarroa zentroan koordinatuko da.
Aholkuak

Nafarroako Gobernuak hiritarrei gomendatzen die hirigunera eta manifestazioa pasako den lekuetara bertaratzeko garraio publikoa erabiltzea. Alde horretatik, hirira automobilez etortzen diren hiritarrek lurpeko aparkaleku publikoak erabiltzea komeni da; aparkalekuetara heltzeko seinaleak daude, hiriaren sarreretan hasita, eta okupazioa eta dauden plaza libreen kopurua adierazten dituzte. Komeni da, baita ere, ibilgailuak hirirako sarreran dauden lurrazaleko aparkalekuetan uztea eta han garraio publikoa hartzea.

Bestalde, hirira sartzen diren autobusek bidaiariak uzteko eta manifestazioa bukatu ondoren hartzeko lekuak prestatu dira. Zehazki, autobus bereziek Nafarroa etorbidean (mendebaldeko saihesbide zaharra), Pío XII etorbidean eta Armadaren etorbidean aparkatuko dute. Zentzuzkoa denez, bidezainen argibideei kasu egitea komeni da.

Manifestazioa hasiko den lekura joateko, komeni da Baiona etorbidean sartzea, Europa plazatik, hasierako pankartaren atzean jartze aldera. Ordena-zerbitzuek egin beharreko bidez zein den adieraziko dute uneoro.

Ibilbidean ezinbestekoa da zedarritutako bidea egitea, Sarasate pasealekura heldu arte; pasealekuan erdiko nasak libre egon beharko du, manifestazioa Foruen Monumenturaino hel dadin. Horren harian, zuzenean Sarasate pasealekura joaten den jendeak alboetan jarri beharko du, erdiko oinezkoentzako nasa inguratzen duten hesien atzean, andena libre egon dadin. Zona horretan ere ordena-zerbitzuko langileak egongo dira, argibideak ematen.

Nafarroako Gobernuak gogoratu du manifestazioaren lema hau dela: "Fuero y Libertad. Navarra no es negociable”; eta adierazi du, baita ere, “lema horrek esan nahi duenari lotzea manifestatzeko eskubidea libre eta errespetuz baliatzea” dela. Antolatzaileak lema horrekin bat ez datozen eta Foru Erregimena eta Nafarroaren nortasuna defenditzen ez duten sinbolo eta elementuak ez egoteaz arduratuko dira.
Koordinazio Operatiborako Zentroa

Dispositiboak Iruñeko Udaleko Hiritarren Babeserako Atalaren laguntza izango du. Asmo horrekin, atal horretako arduradunek eta Herrizaingo Zuzendaritza Nagusiak zuzendaritza eta koordinazio organo bateratua osatu dute. Koordinazio Operatiborako Zentro hori Hiritarren Babeserako Atalaren agindu eta kontrol zentroko bulegoetan egongo da, eta laguntzaile izango ditu larrialdietarako 112-SOS Nafarroa koordinazio zentroa eta Foru Poliziaren Agindu eta Koordinazio Zentroa.

Koordinazio Operatiborako Zentroak, gainera, aginte-postu aurreratua izango du manifestazioaren ibilbidean. Postu horretara manifestazioko zona guztietako barne-ordenako eta segurtasuneko arduradunen informazioa helduko da uneoro, baita Nafarroako Gobernuaren helikopteroaren informazioa ere, irudi bidezko segimendua egingo baitu, denbora errealean. Era horretan, edozein gertakari antzemango da eta erabaki operatibo egokienak hartu ahal izango dira uneoro.

Segurtasun operatiboa eta poliziak koordinatuta egongo dira; poliziak Gobernuaren Ordezkaritzak antolatuko ditu, ordena publikoa bermatze aldera. Halaber, boluntarioen operatibo bat egongo da; boluntarioek manifestazioaren barne-ordenaz arduratuko dira: hiritarrei ibilbidean lagunduko die eta sortzen diren premiei “in situ” erantzungo die.

Jende ugari bertaratuko denez, barne-ordenan eta segurtasun-lanetan laguntzeko Foru Poliziak operatibo handi bat diseinatu du, bai prebentziokoa bai erreaktiboa. Foru Poliziak Iruñeko Udaltzaingoa izango du lagun, manifestazioaren ibilbidean eta bideko zirkulazio eta segurtasunean laguntzeko, baita hiritarrei arreta emateko ere.

Ibilbide osoan hesiak jarri dira, manifestazioa arina izateko, automobilak eta jendea bereizteko, eta hesien atzean egon nahi duen jendearentzat lekua uzteko. Halaber, ibilbide guztian megafonia eta telebista-pantailak egongo dira, hiritarrei aholkuak emateko eta, baita ere, gertakariren bat izanez gero jarraibideak emateko. 

